
GOUVÈNÈ CUOMO LANSE NOUVO SITWÈB AK NIMEWO POU RELE GRATIS NAN PREMYE REYINYON 

KOMINOTE A KONSÈNAN PON TAPPAN ZEE  

Prezantasyon Nan Reyinyon an te Gen Ladan Prezantasyon ak Plan Jeneral pou Bati  
Nouvo Pon an 

 
Jodi a, Gouvènè Andrew M. Cuomo te lanse yon nouvo sitwèb, www.NewNYBridge.com, pou Pwojè Pon 
Tappan Zee ak yon nimewo pou rele gratis, 855 TZBRIDGE, kote Nouyòkè yo kapab soumèt kesyon ak 
enkyetid yo sou pwojè a. Manm administrasyon Gouvènè a te bay yon prezantasyon tou nan yon ti 
reyinyon biznis nan Westchester jodi a. Se Konsèy Biznis Westchester nan White Plains ki te òganize ti 
reyinyon an. Nan ti reyinyon sa a, te genyen yon prezantasyon Deklarasyon Final sou Enpak sou 
Anviwònman (FEIS) ak yon ekspoze detaye sou plan Gouvènè a pou bati yon nouvo pon. Answit, ofisyèl 
administrasyon an ap òganize yon reyinyon kominotè pita jodi a nan Purchase k ap fè menm 
prezantasyon an.  

Gouvènè Cuomo di konsa, “Reyinyon kominote sa yo se yon pati enpòtan nan pwosesis la pou bati yon 
pon ki tounèf ak pi solid pou avni Nouyòkè yo. Nouvo sitwèb sa a ak nimewo pou rele gratis la pral ede 
administrasyon mwen reponn kesyon ak rezoud pwoblèm Nouyòkè yo. Answit, deklarasyon final sou 
enpak sou anviwònman an montre, apre yon reta dizan, n ap fè bon jan pwogrè pou bati yon nouvo pon. 
Mwen pa ka tann pou tande sitwayen ak biznis Valley Hudson yo pandan n ap travay ansanm pou fè 
pwojè sa a vin yon reyalite.”  

Nouvo sitwèb la, www.NewNYBridge.com, ap prezante videyo reyinyon kominote a, yon baz done tout 
dokiman yo te kreye pandan dènye 10 zan yo sou Pon Tappan Zee ak yon paj kote Nouyòkè yo kapab 
soumèt kesyon yo ak enkyetid yo sou pwojè a. Sitwayen Valley Hudson yo kapab resevwa dènye 
enfòmasyon yo tou sou pwojè Tappan Zee depi yo swiv nou nan Twitter nan @NewNYBridge.  

Depi lè yo te pibliye Deklarasyon Pwovizwa sou Enpak sou Anviwònman an (DEIS) nan mwa janvye a, eta 
a ap travay pou jwenn remak Nouyòkè yo. Pou fè sa, nou te òganize odyans piblik kote 1.100 moun te 
patisipe, pou revize ak reponn 3.000 kòmantè, epitou pou pwolonje peryòd pou bay kòmantè yo ant 45 
ak 60 jou pou jwenn plis remak. Y ap pibliye FEIS la nan semèn k ap vini an.  

Answit, manm administrasyon Gouvènè a te konsantre sou enpòtans patisipasyon kominote Hudson 
Valley san pran souf. Eta a pral deziyen yon komite konseptè espè pou travay avèk kominote a sou 
evalyasyon kritè konsepsyon jeneral la pou nouvo pon an.  

Gouvènè Cuomo te anonse nominasyon ansyen prezantatè News 12 la tou, Brian Conybeare, nan pòs 
Konseye Espesyal pou Pon Tappan Zee. Nominasyon Mesye Conybeare pral travay kòm lyezon pou 
Gouvènè a ak sitwayen Hudson Valley ak biznis yo. Poutèt sa, l ap travay nan Hudson Valley atanplen 
pou fè reyinyon chak jou avèk kominote lokal la ak responsab biznis yo, epitou l ap travay avèk Sekretè 
pou Gouvènè a, Larry Schwartz, yon moun Gouvènè Cuomo te deziyen pa twò lontan pou sipèvize pwojè 
Pon Tappan Zee. Mesye Conybeare pral jwe yon wòl enpòtan pou asire yo tande ak rezoud pwoblèm 
sitwayen yo fè konnen konsènan pwojè $5 milya dola a.  

Apre dizan reta, mouvman pou ranplase Pon Tappan Zee finalman ap fèt anba kalite dirijan Gouvènè 
Cuomo. Pwojè a ap bati yon nouvo pon k ap pi bon, k ap pare pou sèvis  transpò a, epitou, nan pwosesis 
la, l ap kreye plis pase 45.000 djòb. Reprezantan biwo Gouvènè a ap prezante plan pou kominote lokal 
yo resevwa remak sou pwojè a. 

